
Çfarë përmban doracaku? 
Doracaku përbëhet prej pesë kapitujve, duke 
përfshirë prezantimin, materialin bazë, si dhe 
udhëzime metodologjike për përdorimin e 
materialit:

Kapitulli I. Gjinia, gratë dhe konflikti në Kosovë 
1989-1999

Kapitulli II. Institucionet paralele/ të pavarura: 
Mobilizimi qytetar dhe jeta e përditshme  

Kapitulli III. Aktivizmi i grave në vitet e 1990-ta 

Kapitulli IV. Zhvendosja e paradigmës së rezis-
tencës

Kapitulli V. Mësimi i historisë me perspektivë 
gjinore

Pjesët përshkruese u ofrojnë nxënësve informata 
të nevojshme për të kuptuar konceptet bazë dhe 
perspektivën gjinore në mësimin e historisë së 
viteve ’80 dhe ’90 të shekullit XX në Kosovë. 
Pjesët ndërvepruese, mësimdhënësve u ofrojnë 
strategji dhe shembuj për ndërveprim, përmes 
të cilëve nxënësit vendosen në qendër, duke 
nxitur kështu tek ta mendimin kritik dhe mësimin 
aktiv. Pjesët përshkruese dhe ndërvepruese 
korrespondojnë mes veti dhe mbështeten 
nga materiale shtesë sqaruese (detyra, pyetje 
reflektuese, si dhe një fjalorth të fjalëve çelësa). 

Si të përdoret doracaku? 
Kapitujt ofrojnë material plotësues dhe alterna-
tiv për tekstet mësimore të historisë aktualisht 
në përdorim. Çdo kapitull në doracak mund të 
përdoret për një ose më shumë orë mësimore 
jo vetëm të lëndës së Historisë, por edhe në 
lëndët e tjera në fushë kurrikulare, si Shoqëria 
dhe Mjedisi, si dhe në çështjet ndër-kurrikulare.

Doracaku ofron metodologji të trefishtë  
mësimi dhe pjesëmarrjeje: 
1. përshkruese dhe prezantuese nga  mësim-

dhënësit 
2. punë në grupe, dhe 
3. punë individuale. 

Të tri këto segmente metodologjike janë të 
ndërlidhura në mes veti dhe përmbajnë burime 
dhe ilustrime përkatëse. Mësimdhënësit inku-
rajohen të përdorin doracakun, duke marrë për 
bazë rezultatet e të nxënit, edhe si pikënisje për 
integrimin e perspektivës gjinore në mësimin e 
historisë.  

Si u hartua doracaku? 
Në vitin 2021, organizata forumZFD – Programi 
në Kosovë, inicioi studim të pavarur në përfaqë-
simin gjinor në librat shkollorë në lëndën e His-
torisë për arsimin e mesëm të lartë, me qëllim; 
nxitjen e veprimit, mbështetur në të gjeturat e 
studimit për integrim të perspektivës gjinore. 
Organizata forumZFD është organizatë ndër-
kombëtare joqeveritare (INGO) e themeluar 

Hyrje
Pse ky doracak? 
Ky doracak, me fokus perspektivën gjinore në 
historinë e re të Kosovës, ka për qëllim ngrit-
jen e vetëdijes dhe njohjen e gjinisë si kategori 
analitike në mësimin e historisë dhe pjesëmar-
rjen e grave në procese dhe ngjarje të rëndë-
sishme historike në fund të viteve ’80 dhe ‘90 
të shekullit XX. Po ashtu, doracaku synon të 
fuqizojë mësimdhënësit/et në Kosovë të ap-
likojnë perspektivë dhe analizë gjinore në zhvil-
limin e materialeve dhe teksteve mësimore në 
lëndën e historisë në arsimin e mesëm të lartë. 
Doracaku mund të përdoret edhe në lëndët e 
sociologjisë dhe edukatës qytetare, si dhe në 
tema ndër-kurrikulare në arsimin e mesëm të 
lartë. Kapitujt e prezantuar në doracak kanë për 
qëllim: 

   Promovimin e gjinisë si kategori analitike në 
mësimin e historisë në mënyrë që nxënësit 
të kuptojnë dhe mësojnë konstruktimin sho-
qëror të gjinisë dhe historisë;

   Aplikimin e analizës gjinore në burime të 
ndryshme historike për të zhvilluar mendim 
kritik dhe me ndjeshmëri gjinore;

   Përfshirjen e metodologjive vizuele në më-
simin e historisë për të nxitur mësim ndërve-
prues, mendim kritik dhe punë ekipore në 
tema rreth gjinisë dhe grave në histori.  

   Ngritjen e kureshtjes dhe shkathtësive për 
kërkime historike me perspektivë gjinore. 

Doracaku ka për bazë mësimin e bazuar në 
zhvillimin e kompetencave të parapara me 
kornizën kurrikulare. Mësimi kritik i historisë 
nga perspektiva gjinore do tua mundësojë 
nxënësve të shqyrtojnë, kuptojnë dhe parash-
trojnë pyetje mbi gjininë, normat dhe raportet 
gjinore në historinë e kohës së tashme. 

Kujt i dedikohet doracaku?
Ky doracak është paraparë të përdoret nga 
mësimdhënësit e lëndës së Historisë, si burim 
plotësues. Në pajtim me dokumentet kurriku-
lare të nxjerra nga Ministria e Arsimit, Shkencës, 
Teknologjisë dhe Inovacionit të Republikës së 
Kosovës – MAShTI, kapitujt në doracak u dedi-
kohen nxënësve të klasave X dhe XII, në lëndën 
e Historisë, por mund të përdoren edhe në 
lëndët tjera të fushës kurrikulare, si Shoqëria 
dhe Mjedisi, Edukata qytetare, Sociologjia, 
Psikologja, si dhe Filozofia e Logjika, në klasat 
X, XI dhe XII, varësisht nga përmbajtjet e pro-
grameve mësimore të këtyre lëndëve.

në Gjermani në vitin 1996. forumZFD punon në 
fushën e transformimit të konfliktit në Evropë, 
Lindjen e Mesme dhe Azinë Jug-Lindore. Në 
Kosovë, kjo organizatë përqendrohet në tem-
at e ballafaqimit me të kaluarën dhe edukimit 
për paqe. Hulumtimi u pasua me punëtori dhe 
pjesëmarrës ishin përfaqësues nga MAShT-i, 
studjues/e, përfaqësues të shoqërisë civile, 
mësimdhënës dhe gazetarë/e, ku u diskutuan 
të gjeturat e studimit dhe u identifikuan qasjet, 
ngjarjet dhe temat për përfshirje në doracak. 
Punëtoria shtoi njohuritë rreth perspektivës 
gjinore dhe aktivizmit të grave në fund të viteve 
të ’80 dhe ’90 dhe kontribuoi në formësimin e 
shtyllave kryesore të doracakut. Duke synu-
ar një material të përshtatshëm për mësimd-
hënësit, të dhënat e pasura nga studimi dhe re-
flektimet në punëtori, në doracak janë përfshirë 
edhe planet e mësimit të formësuara nga grupi 
hartues i doracakut. 

Për më shumë, puna në doracak është inspi-
ruar nga kontributi i shumë grave në historinë 
e re të Kosovës dhe nga aktivizmi për ngritjen 
e dukshmërisë së grave në sferën publike, si: 
në arsim, shkencë, ekonomi, politikë dhe kul-
turë. Ky doracak është një hap fillestar, por 
domethënës i ndërtimit të historisë me per-
spektivë gjinore. Si i tillë, doracaku do të rrisë 
vetëdijen për perspektivën gjinore në dinami-
kat shoqërore dhe mësimin institucional të his-
torisë. 

1
Kapitulli

Burimi: "Koha Ditore"

Gjinia si dhe dallimet në rolet gjinore në mes të burrave 
dhe grave janë shoqërisht të konstruktuara. Gjinia ndërto-
het përmes ndërveprimit me strukturat shoqërore. Besi-
met dhe vlerat mbi rolet e diferencuara gjinore dhe mar-
rëdhëniet e fuqisë janë qendrore në dinamikat shoqërore 
para, gjatë dhe pas konfliktit. Në shoqëritë me dallime të 
mëdha në fuqi në mes të grave the burrave, burrat krye-
sisht veprojnë në sferën publike, kurse gratë në sferën 
private të shtëpisë dhe familjes. Konflikti ndikon ndryshe 
tek gratë dhe vajzat dhe ndryshe tek burrat dhe djemtë. 
Faktorë të ndryshëm si etnia, mosha, klasa shoqërore dhe 
ekonomike, aftësia etj., ndikojnë nё formësimin e përvo-
jave tё konfliktit dhe nё tejkalimin e dallimeve gjinore. Rolet 
gjinore që mund të ishin të përcaktuara në mënyrë tradi-
cionale si grua/burrë para konfliktit, ndryshojnë si rezultat 
i konfliktit. 
 
Fjala “konflikt” vjen nga fjala latine conflictus, që do të thotë, 
përplasje/kontestim. 

Në konflikt të gjitha strukturat shoqërore dhe institucionale 
bëhen caqe të sulmeve përmes formave dhe strategjive 
të ndryshme të përdorura. I kuptuar kështu, konflikti ka të 
bëjë me politikën, fuqinë, përleshjen në mes të shteteve/
popujve, rindërtimin e institucioneve dhe paqe-bërjen. Për 
të kuptuar mё mirë konfliktin, duhet tё merren parasysh 
katër përbërës. 

Poster propagandistik në periudhën 
e Italisë fashiste. Teksti i përkthyer:

   Zonja italiane me 
sakrificat e saja 
marshon së bashku me 
luftëtarët

Burimi: https://galvanjacqueline.
wordpress.com/2016/04/15/gino-
boccasile-opticc-5/

   Termi konflikt këtu 
përdoret për të treguar 
konfliktin politik dhe 
të armatosur në mes 
shteteve apo edhe 
brenda vetë një shteti.

Gjinia është një element në konflikt i cili nuk ka të bëjë 
vetëm me gratë. Gjinia dhe gratë duhet të shihen si pro-
tagonistё në konflikt. Fokusi jo vetёm nё gratё, por edhe në 
gjini, përfshin analizën e ideve mbi atë se çka konsiderohet 
femërore (femininiteti) dhe ҫka mashkullore (maskuliniteti) 
dhe format e sundimit gjinor që e jo vetёm e përkufizojnë 
konfliktin, por  edhe qё përkufizohen nga konflikti. Analiza 
gjinore adreson rolet gjinore të grave dhe burrave, si dhe 
marrëdhëniet në mes burrave dhe grave në konflikt. Anal-
iza gjinore e konfliktit identifikon natyrën se si gjinia ndry-
shon gjatë konfliktit dhe dimensionet gjinore në procesin e 
paqe-bërjes.1  Gratë shpeshherë shihen si viktima në situatë 
të konfliktit. Por, ato luajnë role të shumta. Ato janë nëna, 
kujdestare të familjes, luftëtare dhe, po ashtu, aktiviste për 
paqe. Civilët, posaçërisht gratë dhe fëmijët, janë shumica 
e atyre të prekurve nga konflikti i armatosur, duke përfshirë 
edhe refugjatët dhe personat e zhvendosur.  Kjo i ka shtyrë 
Kombet e Bashkuara të aprovojnë Rezolutën 1325 Gratë, 
Paqja dhe Siguria, për të adresuar çështjet gjinore në konf-
likt dhe paqe-bërje2. 

Rezoluta 1325 sjell në vëmendje ndikimin e diferencuar 
gjinor dhe njeh kontributin e grave dhe burrave për paqe 
të qëndrueshme përmes pjesëmarrjes së barabartë në 
proceset dhe strukturat për transformim të konfliktit. 

Studiueset gjinore argumentojnë se kombi, identiteti kom-
bëtar dhe nacionalizmi funksionojnë përmes gjinisë. Ato 
kanë theksuar se gratë, në botëkuptimet dhe praktikën na-
cionaliste, si forma kulturore, si shënjuese dhe veprimtare 
të mishëruara, luajnë rol biologjik nё riprodhimin shoqëror.

Gjinia, gratë dhe konflikti  
në Kosovë 1989-1999

   Neni 13 i Rezolutës 1325 
thotë:

[Rezoluta] Inkurajon të 
gjithë ata që janë të 
përfshirë në planifikimin 
për çarmatim, çmobilizim 
dhe riintegrim, të marrin 
parasysh nevojat e 
ndryshme të femrave dhe 
meshkujve ish-luftëtarë 
dhe të marrin parasysh 
nevojat e personave që 
varen nga ata;

Diskutoni: Përse Kombet 
e Bashkuara e bëjnë 
dallimin ndërmjet 
nevojave të ndryshme 
gjinore dhe si ndërlidhet 
ky dallim me aspektin 
gjinor në konflikt?

Është fakt i mirënjohur se kombi shpesh simbolizohet si 
grua; anasjelltas, gratë shpesh shërbejnë si shënjuese 
simbolike të identitetit kulturor të një grupi që përfshin 
depozitat e traditave të tij, riprodhuese të origjinalitetit të 
saj, si dhe fuqisë punëtore dhe ushtarëve të saj3. Prandaj, 
karshi analizës së pabarazive strukturore në konflikt, duhet 
shikuar po ashtu se cilat janë tregimet që mirëmbajnë iden-
titetin kombëtar. Kush janë heronjtë dhe heroinat? Si por-
tretizohen gratë? Si portretizohen burrat? 

Në Kosovë, tregimet qendrore mbi historinë, mbamend-
jen dhe përkujtimin, përqendrohen në burrat dhe vlerat 
mbi maskulinitetin formësojnë proceset e “imagjinimit 
kombëtar”, apo mënyrën sesi përfytyrohet kombi.  Në këtë 
përfytyrim rolet e grave ndërlidhen me familjen, si një nga 
rolet kryesore gjinore për ato. Por, gratë në Kosovë lua-
jtën rol aktiv edhe në proceset shtet-formuese. Ato morën 
pjesë në përpjekjen për pavarësi. Gratë, po ashtu, ishin ak-
tive në rezistencën e armatosur, në Ushtrinë Çlirimtare të 
Kosovës (UÇK). Por, në përgjithësi roli i grave në proceset 
e shtet-ndërtimit nuk u trajtua dhe kujtua sa duhet kraha-
suar me atë të burrave4. Pjesëmarrja e grave në proceset e 
shtet-ndërtimit prodhon potencial emancipues dhe çlirues, 
si dhe sfidon pikëpamjet tradicionale të feminitetit dhe ma-
skulinitetit. Megjithatë, gratë mbesin veprimtare “të dyta” 
dhe në pas-konflikt gjithmonë shtyhen drejt sferës private. 
Prandaj pyesim: Pse gratë mbesin të padukshme në his-
torinë e konfliktit, mbamendjen kolektive, paqe-bërjen dhe 
proceset shtet-formuese?
 

Rezultatet e të nxënit:
   Përshkruan konceptet gjini, konflikt, role gjinore në konflikt. 
   Dallon ndikimin gjinor në shoqëri gjatë dhe pas konfliktit.
   Argumenton perspektivën gjinore dhe  kontributin e grave aktiviste në histori.

   Dhaskarina Pinoçi - 
Laskarina Bubulina; 
Luftëtare dhe 
komandante e 
luftanijes Agamemnon 
gjatë Luftës Çlirimtare 
të Greqisë (1821)

Burimi: https://en.wikipedia.org/
wiki/Laskarina_Bouboulina 

 Kohëzgjatja: 1 x 45 min.

AKTIVITETI 1

   “Nëse nuk jua ofrojnë 
një vend në tryezë, sillni 
një karrige me vete.” – 
Shirley Chisholm

Shirley Anita St. Hill Chisholm ishte 
gruaja e parë afrikano-amerikane 
në Kongres (1968) dhe gruaja 
e parë afrikano-amerikane që 
kërkoi nominimin për president të 
Shteteve të Bashkuara nga një prej 
dy partive kryesore politike (1972)

Burimi: https://www.womenshistory.
org/education-resources/
biographies/shirley-chisholm

Udhëzime metodologjike për 
përdorimin e materialit

Mёsimdhёnёsi/ja ndan nxënësit në grupe. Kërkon nga grupet të 
plotësojnë tabelën e mëposhtme. “Përshkruani konceptet Gjini, 
Konflikt dhe Role gjinore në konflikt”:

Gjinia, gratë dhe konflikti  
në Kosovë 1989-1999

1. Gjini Konflikt Role gjinore në konflikt

AKTIVITETI 2

AKTIVITETI 3

Mësimdhënësi/ja kërkon nga nxënësit ta lexojnë me kujdes 
materialin bazë dhe të përgjigjen në pyetjet me qasjen “Përmes 
syve (pikëpamjeve) të saj/tyre”.

Diskutoni me nxënësit katër elementet kyçe për analizë të konfliktit:

Duke iu referuar tekstit në temën #1 mendoni dhe përgjigjuni pyetjeve:

Grupi 1:
1. Çfarë roli ka gjinia në rrethana konflikti?
2. A duhet të ndahet përgjegjësia gjinore në rrethana konflikti?
3. Si ndikon konflikti në rolet gjinore?

Grupi 2:
1. Cilat lloje të konflikteve ju i dini?
2. Si është përdorur termi konflikt në këtë doracak?
3. Si shihen gratë gjatë konfliktit?

Grupi 3:
1. Çfarë argumentojnë studiueset gjinore për rolin gjinor në formësimin e kombit?
2.  Diskutoni se përse Kombet e Bashkuara bëjnë dallimin ndërmjet nevojave të ndryshme gjinore 

dhe si ndërlidhet ky dallim me aspektin gjinor në konflikt. 
3. Në bazë të tekstit analizoni si portretizohen gratë gjatë konfliktit?

1.  Profili. Për të përcaktuar profilin e konfliktit, disa nga pyetjet që duhet parashtruar janë: (i) 
Cili është konteksti i konfliktit? (ii) Cila është historia e konfliktit? (iii) Cilat institucione politike, 
ekonomike dhe shoqërore dhe struktura kanë formësuar konfliktin? 

2.  Aktorët. Duhet të pyesim (i) Kush janë aktorët me ndikim në konflikt? (ii) Kush janë aktorët 
kryesorё? (iii) Cilat dhe çfarë janë interesat, qëllimet, shpresat, pozitat, parapëlqimet, pikëpamjet, 
pritjet dhe motivimet?

3.  Shkaqet. Këtu hulumtojmë se (i) Çfarë e shkakton konfliktin? (ii) Cilat janë shkaqet strukturore 
dhe të menjëhershme? 

4.  Dinamikat në konflikt. Pyesim, (i) Cilat janë dinamikat e konfliktit? (ii) Çfarë e nxit konfliktin? dhe 
(iii) Cilët skenarë mund të ndërtohen?. 2

Kapitulli

Foto: Eliza Hoxha

Institucionet paralele/të 
pavarura: Mobilizimi qytetar  
dhe jeta e përditshme

Fundvitet e 1980-ta dhe 1990-tat të shekullit të kaluar ishin 
përplot me forma të ndryshme të rezistencës, tё cilat, nёse do 
tё donim tё bёnim njё pёrkufizim dhe pёrshkrim tё mёnyrёs 
sё shfaqjes sё tyre, si njёsi tё sakta historike, vёshtirё se do t’ia 
arrinim. Në këtë periudhë ekzistonte një lloj ngjashmërie dhe 
vazhdimësie ndërmjet atmosferës, ngjarjeve dhe ndjenjave 
patriotike që përshkonin popullatën shqiptare të Kosovës si 
pjesë e Jugosllavisë socialiste.

Në shkurt të vitit 1989 pushteti i Beogradit e dekretoi gjend-
jen e jashtëzakonshme dhe i vendosi “masat e veçanta” për 
Kosovën. Nga këtu e tutje u legjitimua diskriminimi ndaj 
shqiptarëve, diskriminim ky qё u vulos edhe më bindshëm 
me imponimin e ligjit të Kuvendit Republikan të Serbisë në 
Kosovë dhe me ndryshimin e Kushtetutës së vitit 1974, e 
cila, deri atёherё, Kosovёs ia garantonte statusin e krahinës 
autonome5 Në programin e 30 marsit të vitit 1990, të botuar 
në Gazetën Zyrtare të Serbisë, tё titulluar si “Programi për 
vendosjen e paqes, lirisë, demokracisë dhe prosperitetit 
në krahinën autonome serbe të Kosovës”, u fuqizuan një 
sërë ndryshimesh ligjore që ia mundësonin bartjen e kom-
petencave të të gjitha strukturave shtetërore të Kosovës 
në strukturat serbe, gjegjësisht ato të Ministrisë së Punëve 
të Brendshme të Republikës së Serbisë6. Kjo e çoi edhe 
më tej përjashtimin e popullatës shqiptare nga strukturat 
shtetërore të Jugosllavisë.

Në dhjetor të vitit 1989 u themelua Lidhja Demokratike e 
Kosovës (LDK). Kjo parti shërbeu si udhëheqëse e platfor-
mave politike të Kosovës gjatë viteve të 1990-ta. LDK kishte 
qasje paqësore, posaçërisht në raport me strategjinë e një 
rezistence paqësore kundër sistemit – me shpresën se, 
përmes kësaj forme të rezistencës, do të mund të merrnin 
përkrahjen ndërkombëtare në raport me çështjen shqip-
tare në Jugosllavi. LDK-ja shpresonte se efekti domino i 
rënies së sistemeve komuniste do ta godiste edhe Jugosl-
lavinë përpara se të ndodhte diçka më tragjike7. Kjo periud-
hë përkon me kohën kur në Kosovë u shpërfaqёn alternati-
va të tjera partiake, si partia me karakter ekologjik Bashkimi 
për Iniciativën Jugosllave Demokratike, të njohur si UJDI (në 
serbo-kroatisht Udruženje za Jugoslovensku Demorkatsku 
Inicijativu), Partia Social Demokrate, si dhe Parlamenti Rinor 
(më vonë Partia Parlamentare) e Partia Republikane8. Nga 
të gjitha këto parti, LDK gëzonte mbështetjen më të madhe.

Më 1991, më shumë se gjysma e shqiptarëve u pushuan 
nga puna. Pas kësaj, në Kosovë u vendos shteti policor9.
Në shtator të vitit 1991 të gjithë delegatët shqiptarë të 
Kuvendit të Kosovës e thirrën një referendum për të 
shpallur pavarësinë e Kosovës. 99.87 % e delegatëve (që 
përfaqësonte 87% të elektoratit) votoi për pavarësi. Mё 7 
shtator 1990, Kosova u shpall Republikë në kuadër të Ju-
gosllavisë thuhet në (Zëri i Kosovës, 22 shtator 1990, 1.)

Në vitin 1990 e shohim edhe shfaqje tё tjera të rezis-
tencës, karakteristike për këtë periudhë historike. Praktikat 
e rezistencës dhe gjuha që përdorej për të shprehur pa-
kënaqësinë pësoi një transformim të dukshëm dhe të për-
brendësuar kolektivisht. Gjeste si ndezja e qirinjve nëpër 
ballkone për të kujtuar viktimat e dhunës, nënshkrimi i një 
deklarate-peticioni të mbiquajtur Për demokracinë, kundër 
dhunës, rënia e borive të veturave në kohë të caktuar për 

   Kosova u shpall 
Republikë e pavarur 
dhe sovrane mё 17 
shkurt 2008, ndërkaq 
pavarësia e shpallur 
në vitin 1991 kishte të 
bënte me sigurimin e 
statusit të barabartë 
brenda Jugosllavisë. 
Pas shpërbërjes 
së Jugosllavisë 
nga luftërat e ish-
Jugosllavisë, Kosova, 
mё 2008, shpalli 
pavarësinë nga Serbia.

Duke u nisur nga vullneti 
i shprehur vendosmërisht 
anembanë Kosovës 
nga ana e shumicës së 
popullsisë së Kosovës, 
vullnet ky i sublimuar 
edhe në deklaratat e 
ASHA të Kosovës për 
pozitën e re kushtetuese 
të Kosovës, si dhe duke u 
nisur nga roli dhe pozita 
e Kuvendit të Kosovës 
si organ përfaqësues 
dhe kushtetutëdhënës 
më i lartë i pushtetit 
dhe i vetëqeverisjes në 
Kosovë, Kuvendi i Kosovës 
solemnisht shpall:

   Deklaratën 
Kushtetuese

Mbi Kosovën si njësi të 
pavarur dhe të barabartë 
në kuadër të Federatës 
(Konfederatës) të 
Jugosllavisë si subjekt i 
barabartë me njësitë e tjera 
në Federatë (Konfederatë)

të shënuar ditë zie, të gjitha kёto, ishin forma tё shprehjes 
sё rezistencës. Shumë nga këto ide u nisën nga grupet 
alternative të sferës politike, karakteri i të cilave ishte pro-
gresiv dhe në disa raste edhe social-demokrat10.

Në këtë periudhë gjithashtu vërejmë paraqitjen e rezis-
tencës së grave, sërish duke rikujtuar aspektin e ndër-
thurjes në hierarkinë e pushtetit. Gratë shqiptare, meg-
jithëse vetëm ato që banonin në qytetin e Prishtinës, mё 
8 mars të vitit 1990, nё Ditën Ndërkombëtare të Gruas, 
marshuan për të protestuar kundёr sistemit në fuqi, përf-
shirë këtu edhe rekrutimin e dhunshëm të shqiptarëve 
në Ushtrinë Jugosllave11. Nga janari i vitit 1992 Jugosllavia 
tashmë kishte filluar tё shpërbëhej dhe Komuniteti Evropi-
an njohu shkëputjen e Kroacisë dhe Sllovenisë12. Në vijim 
sjellim raste studimi nga aktivizmi qytetar dhe pjesëmarrja 
e grave gjatë viteve të 1990-ta në Kosovë.

Rezultatet e të nxënit:
   Identifikon rrethanat politike dhe qytetare në Kosovë në vitin 1989. 
   Analizon përpjekjet e shqiptarëve për të drejta të barabarta në ish-Jugosllavi?
   Diskuton angazhimin politik dhe solidaritetin shoqëror të shqiptarëve gjatë viteve të 90-ta.

 Kohëzgjatja: 1 x 45 min.

AKTIVITETI 1

Udhëzime metodologjike për 
përdorimin e materialit

Mёsimdhёnёsi/ja ndan nxёnёsit nё grupe. Kёrkon nga grupet 
tё plotësojnë tabelën e mëposhtme duke identifikuar rrethanat 
politike dhe shoqërore: 

Institucionet paralele/të pavarura:  
Mobilizimi qytetar dhe jeta e përditshme  

1. Rezistenca qytetare Rezistenca politike

AKTIVITETI 2

AKTIVITETI 3

Mësimdhënësi/ja kërkon nga nxënësit ta lexojnë më kujdes tekstin 
bazë dhe të përgjigjen në pyetjet: 

Diskutoni për mobilizimin politik dhe qytetar të krijuar në Kosovë 
gjatë viteve tё 90-ta.

Grupi 1:
1. Pse u shfaq nevoja për rezistencë?
2. Çfarë nënkuptohej me “masa të veçanta” për Kosovën?
3. Cili ishte organizimi politik i shqiptarëve në këto rrethana?

Grupi 2:
1. Diskutoni vendimin e Kuvendit të Kosovës, tё datёs 20.06.1990? 
2. Çfarë rëndësie kishte për shoqërinë ky vendim?
3.  Sa gra ishin anëtare në Kuvend, sipas nënshkrimeve të Deklaratës së Pavarësisë, mё 2 Korrik 

1990?

Grupi 3:
1. Si e mendoni jetën e një bashkëmoshatari tuaj gjatë kësaj periudhe?
2. Cilat ishin format e qytetarisë aktive si formë solidariteti? 
3. Cili ishte kontributi i grave në këto rrethana politike?

3
Kapitulli

Foto: Eliza Hoxha

Aktivizmi qytetar dhe 
gratë në vitet e 1990-ta: 
Raste studimi

Pajtimi i Gjaqeve 

Periudha 1990-1991 gjithashtu përkon me një valë ng-
jarjesh historike të ndërlidhura me njëra tjetrën, që në his-
toriografinë shqiptare, njihen si Lëvizja e Pajtimit tё Gjaqeve 
në Kosovë. Lëvizja kishte për qëllim që në dritë të kërcëni-
meve reale me të cilat po përballej popullata shqiptare në 
Jugosllavi, të nisej një fushatë e promovimit të pajtimit për 
familjet, tё cilat, sipas të drejtës zakonore që njihet si Ka-
nuni i Lekë Dukagjinit, ishin në gjakmarrje, ose ngatërresa 
të ndryshme, në mënyrë që populli të jetë i bashkuar për-
ballë situatës së re të krijuar. 

Kjo lëvizje mund të interpretohet si formë e kundërshtimit 
ndaj sistemit, meqë nisma si e tillë, përpos që ishte për-
bashkuese, ishte gjithashtu një nismë që luftonte përçar-
jen si strategji e stereotipizimit dhe dehumanizimit (këtu 
duke rikujtuar diskursin anti-shqiptar në sferën publike ser-
be gjatë viteve të ’80-a). Lëvizja për pajtimin e gjaqeve u 
shfaq atëherë kur, siç e vë theksin De Renzy dhe e rikujton 
Riza Krasniqi13,  një bashkëqytetar nga Deçani, pёr shka-
kun se ishte nё gjak, nuk mund të merrte pjesë në protes-
ta kundër sistemit. Procesi i pajtimit të gjaqeve i përgjigjej 

   Aksionet për pajtim 
janë nisma kryesisht 
të pranishme në 
shoqëritë të ndara 
nga ndonjë konflikt, 
të cilat kërkojnë të 
rikuperohen nga rëndesa 
e krijuar nga konflikti. 
Një aksion i tillë mund 
të konsiderohet nisma 
e Babrak Karmalit në 
Afganistan, në vitin 1985 
për pajtimin kombëtar 
në Luftën Civile Afgane. 
Në Australi, aksionet e 
pajtimit kanë të bëjnë 
me faljen/pajtimin 
ndërmjet popujve vendёs 
(aborigjinëve) dhe 
kolonizatorëve anglofonë. 
Nisma të ngjashme për 
pajtim kanë ngjarë edhe 
në Ruandë pas gjenocidit 
të vitit 1994.

situatës, duke mundësuar pjesёmarrje nё formё aktive tё 
sa më shumë qytetarëve në rezistencën kundër sistemit. 
Kjo Lёvizje ishte një nismë për unifikimin e brendshëm dhe 
mobilizim i gjithmbarshëm shoqëror kundër sistemit. Siç e 
rikujton Etemaj, nismëtarët për pajtimin e gjaqeve iu nën-
shtruan edhe përndjekjes nga policia14,  gjë që e ilustron 
mënyrën e pёrdorimit tё dhunёs nga sistemi shtypës qё 
donte tё kishte nёn kontroll gjithҫka. Sipas udhëheqësit të 
këtij aksioni, Anton Çetës, fushata e pajtimit të gjaqeve ishte 
si një rrugë drejt rezistencës qytetare shqiptare, që kishte 
karakter më tepër të vetëmbrojtjes sesa një thirrjeje bash-
kuese për t’i marrë armët për të luftuar15. 

Për pajtimin e gjaqeve ishin angazhuar rreth 500 të rinj 
dhe intelektualë, të cilët vepronin në ekipe të vogla. Faza 
fillestare e punës ishte me ekipe tё vogla të punës, tё 
cilat pёrbёheshin nga studentët posaçërisht. Kёto ekipe, 
grupe studentёsh e intelektualёsh, shkonin dhe bisedonin 
me gratë e familjeve në gjak për t’i bindur ato për faljen e 
gjakut, të cilat, sipas Anton Çetës, kishin “rol diskret ven-
dimtar” në vendimet e anëtarëve të tjerë të familjes për 
faljen e gjakut16. Hava Shala, pjesëmarrëse në pajtimin 
e gjaqeve dhe aktive në rezistencën kundër sistemit, e 
kujton një rast kur ishte paraqitur nevoja, që për faljen e 
gjakut, të negociohej ndërmjet grave: 
“Pothuajse u bo pajtimi, ose “U dha fjala për t’u pajtu”. Dhe 
burrat thanë pastaj, burrat e odës që, “Ne edhe po ta falim 
është e mundur që gruja e të vrarit dhe fëmitë e tij mun-
den mos me qenë dakord edhe munden me thy fjalën 
tonë, besën tonë”. Edhe, mbaj n’mend që kam qenë ulur 
afër Myrvetes dhe [..]. [pra] me fjalë tjera, mes Myrvetes 
dhe profesor Anton Çettës dhe unë i thomë profesor An-
tonit pakës me një zë t’ulur se, “A do t’guxonim unë dhe 
Myrvetja me shku tek gruja, nëse osht’ kaq e rëdësishme 
për kta?” Edhe për neve ishte gjithësesi e rëndësishme, 

Diskutoni rolin e grave në 
aksionin për Pajtimin e 
Gjaqeve.

po kishte fillu burrat për herë t’parë me bo nji lloj shman-
gie nga rendi i odës dhe nuk e dijshim se sa është frikë e 
burrave që po dalin (prej) odës, sa është nji pretekst për 
t’mos e thënë fjalën e fundit pozitive. Dhe ai thotë, “Bur-
ra, ne i kemi dy burrnesha, i kemi sy studente” siç ka ditë 
profesor Antoni ma s’miri me e thanë. Thotë, “Ne kishim 
dashtë për juve me iu lehtësu, kishim dashtë me i çu këto 
me bisedu me gratë që ju mos me pasë atë barrë me 
gruan e të vrarit”17 

“E na u ka mshelë gjinia, për ne s’ka gja ma tragjike, ti e din 
vetë çka domethanë bija pa gjini”. Edhe une i thomë, “Po 
sigurisht e di, prandaj kemi ardhë, tu e ditë që është diçka 
e vështirë, se për gjërat e lehta sigurisht që s’kish pasë 
nevojë me ardhë”. Po thashë, “Unë du me ta bërë një pytje 
edhe du me ma dhanë një përgjigje prej zemrës”. Thashë, 
“Sikur t’ishte sot vëllau yt gjallë, për një moment, sikur 
t’mundem me ia dhanë shpirtin edhe me bo t’mundshme 
ai me m’dhanë sot nji përgjigje. Dhe do ta pysja sot, a 
ma me qejf do t’ishte gjaku i tij... a ma me qejf do ta fal-
te gjakun e tij për interesin e t’ardhmes t’këtij vendi, apo 
do ta lente gjakun e pafalur dhe do t’ishte i panderuar? 
Qysh mund t’mbesin sot gjaqet e pafalura e panderuara?” 
Edhe ajo [..]. [vnon dorën tek faqja] e mbaj n’mend, u çu 
rreptë prej shtratit, u ulë në fakt, edhe “Ah,” tha, “m’ke zanë 
ngushtë” tha, “po pasha Zotën, ai ka qenë nji trim, nji djalë 
sokol ka qenë”. Dhe tash po rrënqethem kur po e kujtoj atë 
bisedë. Edhe thotë, “Jam e sigurtë që ai do ta falte gjakun 
e vetë”. Edhe ka mbetë një copë heshtje mes nesh, edhe 
tha, “Kqyre çika e nanës, hajt shko. Merre atë shokun tand 
e shkoni te shpija. Une flas me motrën time. Çika ime m’ka 
thanë, ‘Kur t’vij, du me dëgju diçka t’mirë prej teje’”, çika 
e saj, mësusja. Thotë, “Kjo punë osht’ e kryme”. Edhe ka 
dalë na ka përcjellë deri tek oborri, është përshëndetë me 
mua edhe Musën, ajo që ishte shumë e sëmurë, papritur 

   Anton Çeta, 
Hava Shala dhe 
bashkëpunëtorë në 
Pajtimin e Gjaqeve.  

Burimi: Historia Gojore e Kosovës 
- https://oralhistorykosovo.
org/research/blood-feuds-
reconciliations/

i erdhi një forcë (buzëqeshë). Edhe ka ardhë pastaj, çika e 
saj ka ardhë prej Morinës edhe e ka falë gjakun tek Verat 
e Llukës.”18 

Pas diskutimeve të ndara në oda, ku përfaqësuesit e 
nismës së pajtimit të gjaqeve diskutonin për t’i bindur 
familjarët e familjeve që ishin në hasmëri dhe pasi familjet 
të shprehnin gatishmërinë për pajtimin, pajtimi deklarohej 
në mënyrë të përbashkët para dëshmitarëve19.  Më 1 maj 
1990 u organizua tubimi më i madh i pajtimet të gjaqeve 
para dëshmitarëve në Verat e Llukës afër Deçanit, ku u 
tubuan rreth 500 mijë qytetarё dhe u raportua nga mediat 
e lira. Aksioni i Pajtimit të Gjaqeve filloi mё 2 shkurt 1990 
dhe u përmbyll  mё 17 maj 199020. 

Forumi i Gruas Demokratike (LDK)

Forumi i Gruas Demokratike u formua mё 7 mars 199021.  
Gra profesioniste dhe aktiviste si Edita Tahiri, Luljeta Pu-
la-Beqiri, Flora Brovina, Milajete Shala, Naxhije Buçinca dhe 
Edi Shukriu luajtën rol aktiv në aktivitetet e LDK-së.  Propa-
ganda serbe, e cila gratë shqiptare i etiketonte primitive, 
që shërbenin si makina riprodhimi, irritoi shumë qytetarë 
të Kosovës. Një grup i grave aktiviste vendosën të theme-
lojnë një organizatë për promovimin e të drejtave të grave. 
Ato themeluan Asociacionin e Pavarur të Grave, që u nis si 
iniciativë me 1300 nënshkrime të grave.  
Më vonë, ky Asocioacion, nga një organizatë e vogël, u 
transformua në një organizatë tё përgjithshme shoqërore  
dhe, më vonë, iu bashkua LDK-së22.  Megjithëse ky grup 
e kishte gjetur Forumin pothuaj të themeluar, përfshirja e 
grave aktiviste në numër kaq të madh përbrenda një par-
tie politike, e sinjalizoi forcimin e veprimit politik të grave 
aktiviste. Forumi ishte i strukturuar ngjashëm si LDK-ja, 
pra kishte degë në shumë fshatra, kishte një kuvend dhe 
komitete të ndryshme të cilat funksiononin në mënyrë 
paralele me komitetet e partisë23. 
Mungesa e rolit vendimmarrës në struktura formale politike 
u bë e qartë edhe për gratë aktiviste gjatë viteve 1990. Në 
lidhje me këtë, mjekja dhe aktivistja për të drejtat e njeriut 
dhe grave, më vonë ambasadore, Vjosa Dobruna e kujton 
situatën në këtë mënyrë:
 
Forumi i Gruas Demokratike sot është një nga strukturat 
e LDK-së i organizuar në degë dhe nëndegë. Kryetarja e 
Forumit të Gruas është anëtare e Kryesisë së LDK-së24.

Diskutoni pёr rolin e 
propagandës në krijimin  e 
stereotipeve gjinore dhe 
etnike në konflikte.

   “Në fillim të “lëvizjes 
alternative” ose “sistemit 
paralel”, gratë ishin 
shumë aktive dhe të 
përfshira në një numër 
të madh, por ndërsa 
sistemi u rrit në një 
mënyrë të themeluar 
të jetesës, përfshirja 
e grave në pozicionet 
vendimmarrëse në 
lëvizje ka rënë. Gratë 
përfaqësojnë gjysmën 
e punës në sistemin 
arsimor, më shumë 
se gjysmën e sistemit 
shëndetësor alternativ 
dhe shumicën e 
shërbimeve sociale, por 
punojnë pak a shumë 
në role të nënshtruara 
për dallim që të kenë 
një zë aktiv në zhvillimin 
e shoqërisë.”30

Shoqata e bamirësisë “Nëna Terezë”

Me përkeqësimin e situatës ekonomike dhe përjashtimin e 
shqiptarëve nga sistemi i mirëqenies shoqërore dhe në përg-
jigje të nevojave,  në pjesën e parë të vitit 1990 u themelua 
organizata humanitare “Nënë Tereza”, si shoqatë e pavarur25.  
Sektori i shëndetësisë në Kosovë e mori një goditje shumë 
të fortë pas masave të dhunshme të ndërmarra nga qeveria 
serbe. Sipas Nietsch, nga këto masa kishin pësuar rreth 8547 
punëtorë shëndetësore të Kosovës26.  Në sistemin paralel/të 
pavarur tё Kosovës, sistemi shëndetësor filloi të organizohej 
rreth organizatës humanitare “Nënë Tereza”. Në fillim ajo kishte 
239 mjekë të përgjithshëm, 140 specialistë dhe 423 infermierë 
të cilët punonin në baza vullnetare në klinika të vendosura 
në rreth 86 shtëpi private anembanë Kosovës. Ideja ishte që 
shoqata t’i plotësonte nevojat sanitare dhe shëndetësore që 
mohoheshin nga pushteti serb27. 
Shoqata në vetvete me kohë u shndërrua në një rrjet hapë-
sirash për ofrimin e shërbimeve mjekësore, si strukturë para-
lele/të pavarur për popullatën shqiptare, e cila shpesh nuk 
ndjehej e sigurt gjatë marrjes sё shërbimeve mjekësore në 
spitalet publike që vepronin gjatë viteve të 1990-ta. Shumica 
e stafit mjekësor që e kishin humbur punën nё sektorin publik 
pas vendosjes sё masave të dhunshme, filluan t’i ofrojn
ë këto shërbime në shtëpi private. Ndërlidhja me shoqatën 
“Nënë Tereza” ua mundësoi shumë profesionistëve të bëhen 
pjesë e një rrjeti që ofronte shërbime mjekësore për shqiptarët 
dhe komunitetet tjera. Përgjatë dekadës së viteve të 1990-ta, 
rrjeti u zgjerua me themelimin e 96 qendrave shëndetësore, 
të cilat vepronin në 25 komuna. Shoqata kishte të angazhuar 
me punë vullnetare rreth 7000 punëtore, duke përfshirë këtu 
infermierë dhe mjekë28.   Në hapësirat e improvizuara të am-
bulancave, përmes punës vullnetare, studentët e mjekësisë 
e bёnin punёn praktike29. 

   Shoqatat humanitare 
mjekësore mëtojnë 
të ofrojnë shërbime 
mjekësore në vendet e 
prekura nga lufta dhe 
konflikti dhe në vendet 
ku qasja në shërbimet 
mjekësore për grupe të 
caktuara pamundësohet 
në mënyrë të qëllimshme. 
Ndër ato që kanë 
fushëveprim më të gjerë 
njihet Médecins Sans 
Frontières (Mjekët pa 
kufij).

Shoqata “Motrat Qiriazi” 

   Një vajzë hasjane në 
bibliotekë; 

Burimi: Motrat Qiriazi

Shoqata “Motrat Qiriazi” u themelua nga motrat Igballe dhe 
Safete Rogova, në vitin 1989, me qëllim rritjen e edukimit të 
grave në zona rurale. Emri i shoqatës bazohet në mbiemrin 
e motrave Qiriazi, mësueset e para shqiptare që punuan 
për arsimimin e vajzave shqiptare në fundvitet e shekullit 
XIX34.  Në fillim të punës së tyre, shoqata shtrihej vetëm në 
zonën e Hasit të Prizrenit. Më vonë, kjo shoqatё e shpërn-
dau aktivitetin e saj në pjesën më të madhe të Kosovës35. 
Shoqata mbështetej në idenë se rezistenca paqësore dhe 
jo-dhuna janë qasja e duhur për t’iu kundërvënë situatës 
politike në të cilën gjendeshin shqiptarët në Kosovë36. 

Qendra për Mbrojtjen e Grave  
dhe Fëmijëve

Në vitin 1993, pasi u shkarkua nga puna në Bibliotekën 
Kombëtare të Kosovës, Sevdije Ahmeti së bashku Vjosa 
Dobrunёn themeluan Qendrën për Mbrojtjen e Grave dhe 
Fëmijëve, organizatë kjo jo-qeveritare për ndihmë nënave 
dhe fëmijëve, por që luajti rol të rëndësishëm në doku-
mentimin e shkeljeve të drejtave të njeriut në Kosovë nga 
regjimi i Millosheviqit. Raportimet e Qendrës për Mbrojtjen 
e Grave dhe Fëmijëve ishin pjesë e rëndësishme e organi-
zatave ndërkombëtare për të drejtat e njeriut, si Amnesty 
International etj.. Qendra për Mbrojtjen e Grave dhe Fëmi-
jëve u bë pjesë e rrjeteve ndërkombëtare për të drejtat e 
grave dhe fëmijëve dhe pati ndikim në ndërkombëtarizimin 
e shkeljeve të lirive dhe drejtave të njeriut në Kosovë. Qen-
dra për Mbrojtjen e Grave dhe Fëmijëve vazhdon aktivitetin 
edhe sot duke adresuar çështje të mirëqenies së grave dhe 
fëmijëve në Kosovë.

   Amnesty International 
është një organizatë jo-
qeveritare në Mbretërinë 
e Bashkuar, e cila vepron 
për mbrojtjen e të drejtave 
të njeriut. Aktivistët e 
saj janë posaçërisht 
të përqendruar që të 
avokojnë për mbrojtjen e 
të drejtave të njeriut kudo 
dhe kurdo që ato shkelen 
nga vende autoritare.

Arsimi Shqip: Shtëpitë-Shkolla 

Politika diskriminuese e Serbisë ndaj sistemit të arsim-
it në Kosovë filloi në vitin 1989 me ndarjen e arsimit mbi 
bazë nacionale. Si rezultat i kёsaj ndarjeje ndodhi edhe 
segregim fizik i shkollave. Vitet e 1990-ta korrespondojnë 
me vendosjen e sistemit tё pavarur arsimor tё shqiptarёve 
në Kosovë. Kjo përfshinte institucionet shtetërore politike, 
ekonomike, mirëqenien, si dhe shkollat që funksiononin 
brenda kornizës së pavarësisë së vetëdeklaruar. Organizimi 
i shkollave shqipe brenda sistemit tё pavarur u bë i domos-
doshёm që nga viti 1989, kur autoritetet serbe vendosën 
ndarjen me bazë etnike në shkolla - nxënësit serbë nuk 
duhej të mësoheshin në të njëjtat klasa ose orare me ata 
shqiptarё37. Mësimdhënësit shqiptarë nuk iu bindën ven-
dimit të Serbisë, dhe vazhduan mësimin sipas kurrikulës 
sё Kosovës38.      

Më 1 janar 1991, autoritetet serbe ndaluan pagat për mësim-
dhënësit  shqiptarë  të shkollave të mesme, kurse pёr ata tё 
shkollave fillore, mё 6 prill 1991. Në muajin maj 1991, qeveria 
serbe mori vendim të mbyllё gjysmën e shkollave të mesme 
për shqiptarët dhe të rrisë numrin për nxënësit serbë. Në 
gusht  të vitit 1991, autoritetet serbe larguan nga puna 6,000 
arsimtarë, drejtorë dhe zëvendës-drejtorë të shkollave të 
mesme. Fillimi i vitit shkollor 1991–1992 i gjeti të gjithё mё-
simdhёnёsit shqiptarë të larguar nga sistemi i arsimit, kurse 
shkollat me hyrje tё bllokuara nga  forcat policore. Kjo nxiti 
protesta anembanё Kosovës39  si dhe ri-organizim të arsim-
it në shtëpitë-shkolla. Nga 1992-1999, rreth 3000 shtëpi dhe 
hapësira tjera private u shndërruan në shkolla dhe klasa uni-
versitare. Universiteti i Prishtinës me të gjitha njësitë akade-
mike zhvilloi punën në 250 ndërtesa private40. 

   Mbyllja e shkollave në 
Kosovë. 

Burimi: Gazeta Bujku, 3 Shtator 
1991, ballina. 

Diskutoni përse u 
detyruan shqiptarët në 
Kosovë të organizojnë 
shtëpitë-shkolla në vend 
të shkollave në objekte 
publike. 

Fillimisht punonjësit arsimorё punuan pa pagesë. Në vitin 
1993 punëtorët e arsimit filluan të marrin pagesë prej 20 
markave gjermane, pёr tё arritur mё vonё, nё vitin 1997 nё 
150-160 marka gjermane për arsimin fillor dhe të mesëm 
dhe 180 marka gjermane për arsimin e lartë41.  Themelimi 
i sistemit arsimor jashtë kurrikulës serbe gjithashtu nënk-
uptonte se mësimdhënësit shqiptarё do tё vepronin si njësi 
brenda institucioneve të Kosovёs së pavarur. Kjo ishte e 
rëndësishme për shqiptarët sepse portretizonte një sfidim 
të shtypjes nga regjimi serb. 

Gjatë viteve 1990 numri i nxënësve në shkollat e mesme 
dhe universitet u zvogëlua. Në universitetin e Prishtinёs, 
nga 19.620 në vitin 1991-1992, numri i studentёve nё vitin 
akademik 1996-1997 ra në 13,805 studentë. Shikuar nga 
aspekti gjinor, kjo rënie ishte e ndryshme. Në arsimin e 
mesëm ishin vajzat më shumë se djemtë që braktisnin ar-
simin, ndërsa në arsimin e lartë djemtë largoheshin nga 
studimit për arsye punësimi apo tё ikjes pas marrjes sё thir-
rjeve për shërbim në ushtrinë jugosllave42.    Nxënës në orë mësimi 

në Shtëpi-Shkolla.

Burimi: Shyqëri Obërtinca

   Mësim në shtëpitë-
shkolla.

Burimi: Shyqëri Obërtinca



3534 DORACAK: MËSIMI I HISTORISË ME PERSPEKTIVË GJINORE GRATË DHE GJINIA NË DY DEKADAT E FUNDIT TË SHEKULLIT XX NË KOSOVË

Rezultatet e të nxënit:
   Identifikon iniciativat e aktivizimit qytetar gjatë viteve  ‘90.
   Analizon nismat e grave në organizata dhe institucione gjatё viteve ‘90.
   Diskuton  solidaritetin dhe aktivizimin e grave  gjatë viteve ‘90. 

 Kohëzgjatja: 1 x 45 min.

AKTIVITETI 1

Udhëzime metodologjike pёr 
përdorimin e materialit 

Mёsimdhёnёsi/ja ndan nxënësit në grupe. Kërkon nga grupet tё 
plotësojnë tabelën e mëposhtme për:

Aktivizmi qytetar dhe gratë në vitet e 
1990-ta: Raste studimi

Nr. Iniciativa Qëllimi 

1.

2.

3.

4.

5.

6.

1.  Pajtimin e i gjaqeve
2.  Forumin e Gruas  Demokratike (LDK)
3.  Shoqatёn bamirёsisё “Nёna Terezë”
4.  Shoqatёn “Motrat Qiriazi”
5.  Qendrёn pёr Mbrojtjen e Grave dhe Fёmijёve
6.  Arsimin shqip: Shtёpitё - Shkolla

AKTIVITETI 2

AKTIVITETI 3

Mësimdhënësi/ja kërkon nga nxënësit ta lexojnë më kujdes tekstin 
bazë dhe të përgjigjen në pyetjet:

Diskutoni dhe analizoni se sa i rëndësishëm ishte solidariteti dhe 
organizimi i shqiptarëve në shtëpitë shkolla duke u bazuar në pyetjet 
e mëposhtme:

Grupi 1:
1. Çfarë roli kishin gratë në Lëvizjen e Pajtimit të Gjaqeve në Kosovë?
2.  Vlerësojeni rolin e Hava Shalës dhe bashkëpunëtoreve të saj në Lëvizjen e Pajtimit të Gjaqeve 

në Kosovë.
3. Diskutoni përgjegjësinë e grave në proces të pajtimit dhe vendimit për falje.

Grupi 2:
1. Cilat ishin gratë  që e përbënin Forumin e Gruas (LDK)?
2.  Si u organizuan gratë në Forumin e Gruas (LDK) dhe a kishin përfshirje të barabartë në 

vendimmarrjet e LDK-së?
3.  Krahaso rëndësinë e grave në politikë atëbotë dhe sot.

Grupi 3:
1. Si lindi nevoja për krijimin e shoqatës humanitare të bamirësisë “Nënë Tereza”?
2. Çfarë kontributi dha shoqata “Motrat Qiriazi” në rezistencën paqësore?
3.  Çfarë ishte impakti i dokumentimit të shkeljeve të tё drejtave të njërit nga Qendra për 

Mbrojtjen e Grave dhe Fëmijëve?

1.  Pse nxënësit dhe mёsimdhёnёsit shqiptarё ishin tё përjashtuar nga objektet shkollore gjatё 
viteve  ’90 nё Kosovё?

2.  Çfarё i motivonte nxёnёsit shqiptarё tё vazhdonin shkollimin nёpёr shkollat-shtёpi? 



3736 DORACAK: MËSIMI I HISTORISË ME PERSPEKTIVË GJINORE GRATË DHE GJINIA NË DY DEKADAT E FUNDIT TË SHEKULLIT XX NË KOSOVË

4
Kapitulli

Foto: Eliza Hoxha

Zhvendosja e paradigmës 
së rezistencës 

Rritja e dhunës së ushtruar nga regjimi serb dhe munge-
sa e adresimit të përshtatshëm të situatës së Kosovës në 
marrëveshjen e Daytonit, më 1995, e shtyu një numër më të 
madh të popullatës që ta braktiste rezistencën paqësore43.  
Ky ndryshim i qasjes ndaj situatës politike, shumё gra i 
shtyu të rivlerësojnë mënyrën e shprehjes sё aktivizmit tё 
tyre kundër sistemit pushtues. Por aktiviteti politik i shumë 
grave, që më vonë do t’i bashkoheshin rezistencës së ar-
matosur, ishte vazhdimësi e pjesëmarrjes së tyre në lëviz-
jet ilegale, të cilat ishin lëvizje disidente (që do të thotë 
një lëvizje kundër një sistemi tё vendosur zyrtar) kundër 
regjimit jugosllav, ishin lёvizje që punonin për avancimin e 
çështjes kombëtare të shqiptarëve në Jugosllavi. Një ele-
ment që i karakterizoi pjesëmarrjet e tyre në këto veprimtari 
ishte edhe çlirimi nga pritshmëritë dhe rolet gjinore që i 
imponoheshin në një shoqëri patriarkale.
Dalja nga tradicionalja ishte një sfidë kryesore për gratë. 
Stigmatizimi pas largimit nga këto role nuk ishte i paza-
kontë. Në anën tjetër, pjesëmarrja në lëvizjet ilegale 
ndërlidhej ngushtë edhe me rrethin familjar në të cilin këto 
vajza ishin rritur. Nuk ishte e pazakontë që vajzat e reja 
shqiptare të kishin ndjenja të forta kombëtare nëse familja 
e tyre merrej me aktivitete të lëvizjeve kundërshtuese, gjë 
që në vetvete krijonte edhe lehtësi për angazhimin e tyre 
për çështjen kombëtare, aktivizëm që kishte efekt eman-
cipues. 

   Marrëveshja e Daytonit 
në vitin 1995 ishte një 
marrëveshje për paqe, 
e nënshkruar nga 
presidentët e Serbisë, 
Kroacisë dhe Bosnjё 
dhe Hercegovinës. 

Gratë që morën pjesë në lëvizjet kundërshtuese kishin 
ndjesinë e të qenit e çliruar nga pritshmëritë e një shoqërie 
patriarkale, ndjenjë që u përsërit edhe te gratë që morën 
pjesë në rezistencën e armatosur. Ndryshe nga zhvillimi i 
polarizimeve politike ndërmjet rezistencës paqësore dhe 
asaj të armatosur – të cilat u plasuan si dy taborë kundër-
shtues ndërmjet veti në fundvitet e 1990-ta, solidariteti 
ndërmjet grave, pavarësisht formёs sё shprehjes sё aktiv-
izmit tё tyre, ishte dukshëm më i madh sesa i burrave. Kjo 
ndërlidhet ngushtë me mënyrën aktivizmit tё grave gjatë 
viteve të 1990-ta në përgjithësi. Kjo mёnyrё e akrivizmit 
ngjalli ndjesinë se gratë po luftonin për një kauzë të dy-
fishtë – çlirim nga pritshmëritë e një shoqërie patriarkale 
dhe çlirim nga regjimi serb. Kështu, edhe nëse nuk e kishin 
të përbashkët mënyrën se si i luftonin këto të dyja, të për-
bashkët e kishin gjithsesi çlirimin nga patriarkati, përpjekje 
kjo transnacionale e universale për barazi gjinore. 

Në vijim prezantojmë mobilizimin e gjerë të grave dhe pro-
testat e tyre kundër dhunës policore dhe ushtarake të reg-
jimit të Millosheviqit. 

Protestat e grave në Kosovë në vitin 1998 

Me përshkallëzimin e represionit shtetëror të asaj kohe, 
gratë iu përgjigjёn mobilizimit masiv kundër dhe dhunës, 
për paqe.  

   Aktivizmi emancipator 
ka për qëllim të vë 
në pah dhe t’i luftojë 
praktikat dhe politikat 
të cilat i shtypin shtresat 
dhe grupet e caktuara 
shoqërore, përderisa 
punojnë gjithashtu 
për të fituar barazi 
ndërmjet grupeve të 
shtypura dhe atyre të 
priviligjuara.



4140 DORACAK: MËSIMI I HISTORISË ME PERSPEKTIVË GJINORE GRATË DHE GJINIA NË DY DEKADAT E FUNDIT TË SHEKULLIT XX NË KOSOVË

Protesta e 2 marsit 1998, sipas gazetës 
Bujku, u organizua si në vijim:

“Mjaftuan vetëm njëzet minuta, nga informata që transme-
toi radioja gjermane, që para Zyrës Amerikane në Prisht-
inë të tuboheshin afro dhjetë mijë femra, për të protestuar 
kundër luftës, terrorit e masakrës që po ushtrojnë forcat 
pushtuese serbe ndaj popullatës së pafajshme shqiptare të 
Drenicës. Iniciativën për këtë protestë e dha Lidhja e Gruas 
Shqiptare të Kosovës, Flora Brovina, kryetare e LGSH-së, iu 
drejtua masës, duke thënë se ‘kjo protestë u organizua për 
shkak të masakrës që tash sa kohë po ndodh në Drenicë. 
Drenica është jona, prandaj ajo që po ndodh në Drenicë po 
ndodh në tërë Kosovën’, tha Flora Brovina.”44 

Protesta tё njёjta u mbajtën edhe në qytetet e tjera të 
Kosovës45.  Ndërkaq, më 10 mars, më shumë se 10 mijë gra 
u mblodhën në sheshin “Nënë Terezë” në Prishtinë, për të 
ndezur qirinj në përkujtim të viktimave të dhunës së ush-
truar nga policia serbe46.

Burimi: Gazeta Bujku, 9 Mars 1998, 
faqe 2.

Protesta me letra të bardha: 8 mars 1998

Ndërkaq më 8 mars të vitit 1998, rreth 50 mijë gra protestu-
an para Zyrёs sё Shërbimit Informativ të Shteteve të Bash-
kuara të Amerikës në Prishtinë. Gratë që protestonin mb-
anin letra të bardha dhe rrinin në heshtje. Sipas gazetës 
Bujku, gratë protestuese kërkuan:
“Ftojmë Kombet e Bashkuara dhe Këshillin e Sigurimit që 
menjëherë të na mbrojnë si popull i rrezikuar që jemi. Fto-
jmë Shtetet e Bashkuara të Amerikës, si shtet mik, për inter-
venim të shpejtuar. Ftojmë Bashkimin Evropian ta rishqyrtojë 
me urgjencë qëndrimin ndaj Kosovës. Urgjentisht kërkojmë 
hapjen e një korridori që do të na mundësonte të ndihmojmë 
popullatën e Drenicës me barna, bukë e veshmbathje. Ne 
jemi për paqe, ndërsa me letrat tona të bardha i tregojmë 
botës se nuk gëzojmë asnjë të drejtë dhe se të drejtat tona 
duam t’i shkruajmë vetë me paqe dhe jo me luftë, thuhet në 
deklaratën e protestës në heshtje.”’47 

Ky ishte një mesazh i fuqishëm që po i dërgohej vëzhguesve 
ndërkombëtarë dhe, njëkohësisht, edhe një imazh që por-
tretizonte fuqinë e grave shqiptare me heshtjen dhe qën-
dresën e tyre48.  Data e protestës, 8 marsi, Dita Ndërkom-
bëtare e Gruas, mbart rëndësi të posaçme, sepse lufta qё 
po bёhej jepte dy mesazhe: çlirim nga dhuna shtetërore dhe 
fund shkeljes sё të drejtave të grave. 

   Protesta me letra të 
bardha: 8 mars 1998

Burimi: fotografi e realizuar nga 
Eliza Hoxha

   Protesta me letra të 
bardha: 8 mars 1998

Burimi: fotografi e realizuar nga 
Eliza Hoxha

Diskutoni përse u quajt 
Protesta me Letra të 
Bardha dhe çka synonin 
protestuesit të arrinin me 
kёtё protestë? 

Protesta “Bukë për Drenicën”: 16 mars 1998

Një protestë tjetër që la gjurmë të madhe dhe qё pati një 
efekt të fuqishëm edhe mediatik edhe moral për vuajtjet 
e bashkëqytetarëve në vendet rurale të Kosovës, ishte 
protesta “Bukë për Drenicën”, e mbajtur mё 16 mars 1998. 
Gratë u nisën nga Qendra Kulturore Amerikane dhe mar-
shuan drejt Fushë Kosovës për në Drenicë. Pjesëmarrësja 
dhe aktivistja e të drejtave të grave, Igballe Rogova, e për-
shkruan protestën si në vijim:

“Teksa marshuam jashtë Prishtinës, forcat policore serbe na 
përcollën nga pas gjatë të gjithë kohës. Ishte fillimi i pran-
verës dhe frynte erë. Mirëpo, erën nuk e ndjenim pasi ishim 
të rrethuara nga një turmë prej dhjetë mijë grash, vajzash dhe 
disa burra që na ishin bashkëngjitur. Kur arritëm në Fushë 
Kosovë, pothuajse gjashtë kilometra larg Prishtinës, pamë se 
policia serbe kishte krijuar një kordon që e bllokonte rrugën. 
Ata nuk na linin të kalojmë. Më kujtohet se si u bërtiti Edita 
Tahiri: “Drenica ka nevojë për ushqim!” Ata nuk na kushtuan 
vëmendje dhe refuzuan të lëvizin. Organizatorët diskutonin 
nëse duhej të këmbëngulnim të ecnim përpara, mirëpo 
duke qenë se policët ishin të armatosur deri në dhëmbë, 
vendosëm se ishte me shumë rrezik. Eventualisht, pasi qën-
druan aty për një kohë duke thirrur, vendosëm se nuk kishim 
mundësi tjetër pos të ktheheshim në Prishtinë.

Rrugës së kthimit, shkuam në Zyrën e Kryqit të Kuq Ndër-
kombëtar në Prishtinë dhe i lamë bukët jashtë zyrës së 
tyre. Edhe ky ishte një akt simbolik, për t’ua bërë me dije 
se ishte dashur ata t’i çonin ushqim njerëzve në nevojë në 
Drenicë. Pastaj, vazhduam drejt Qendrës Kulturore Amer-
ikane. Disa prej nesh u takuam brenda me zyrtarë amer-

   Protesta “Bukë për 
Drenicën” 16 mars 
1998

Burimi: fotografi e realizuar nga 
Eliza Hoxha

   Protesta “Bukë për 
Drenicën” 16 mars 
1998

Burimi: fotografi e realizuar nga 
Eliza Hoxha

ikanë. Nisëm të këndojmë qetësisht “Bukë për Drenicën”. 
Gjatë të gjithë kohës, policia serbe na mbante të rrethuar 
dhe na kërcënonte. Mirëpo kënga jonë forcohej gjithnjë e 
më shumë. Ia dolëm që ta sillnim vëmendjen ndërkom-
bëtare tek ajo që po ndodhte në Kosovë, sidomos përmes 
medias. Fotografitë e atij marshi të fuqishëm u shpërndanë 
në gjithë botën, duke i bërë akterët ndërkombëtarë edhe 
më të vetëdijshëm dhe të ndërgjegjshëm se një skenar i 
ngjashëm me atë të Bosnje e Hercegovinës po ndodhte në 
Kosovë. Besoj se edhe pse na ndaluan që të çonim ush-
qim në Drenicë, ne çuam shpresën. Ne kontribuuam që ta 
tërhiqnim vëmendjen ndërkombëtare tek mundimet tona 
dhe të inkurajonim intervenimin eventual”49.

Disa burime të tjera e kujtojnë protestën “Bukë për 
Drenicën” në këtë formë:
“Rreth 12,000 gra që mbanin bukë filluan një marshim të 
paracaktuar prej 50 kilometrash nga Prishtina për në zonën 
e rrethuar të Drenicës. Buka që mbanin gratë simbolizon-
te nevojat themelore të njerëzve që ishin të paplotësuara. 
Megjithëse policia serbe i ktheu ato përsëri në Prishtinë, 
demonstrata shumë vizuale arriti të fitojë vëmendjen e me-
diave ndërkombëtare. Më vonë, më 25 mars 1998, gratë 
organizuan një demonstratë tjetër duke bërë thirrje për një 
“shkurorëzim paqësor” nga Serbia”50. 

Gazeta Bujku e kishte raportuar protestën me artikullin e tit-
ulluar: “Buka përballë tytave të shkelësit”. Nё kёtё raportim, 
vend qendror zёenё deklaratat e disa pjesëmarrëseve, si:
“Nuk jemi demonstruese, por gra, nëna dhe motra që duam 
të shkojmë në Drenicë, për t’u dërguar bukë nënave dhe 
fëmijëve të ngujuar atje”.51’ 
Protesta të ngjashme u organizuan edhe në Gllogoc (sot 
Drenas), Klinë dhe Vushtrri.52 

Diskutoni se përse u 
quajt protesta Bukë për 
Drenicën?

Gratë kroniste dhe dokumentuese të 
shkeljeve të lirive dhe tё drejtave të njeriut 

Këshilli për Mbrojtjen e të Drejtave dhe Lirive të Njeriut 
(KMDLNj), i formuar në fund të vitit 1989 në Prishtinë, ishte 
një nga organizatat e para të shoqërisë civile që mblidhte 
intelektualё dhe aktivistë për të drejtat e njeriut në Kosovë. 
Gjatë viteve të 1990-ta KMDLNj-ja luajti rol kyç në doku-
mentimin e shkeljeve të tё drejtave të njeriut në Kosovë 
nga regjimi i Sllobodan Millosheviqit. KMDLNj-ja mban-
te të informuar opinionin e gjerë kosovar dhe botëror për 
shkeljet e lirive dhe të drejtave të njeriut nё Kosovё. KMDL-
Nj-ja, shkeljen e kёtyre tё drejtave e dokumentonte duke 
u mbështetur nё rrjetin e madh tё aktivistëve në mbarë 
Kosovën. Gratë morën pjesë aktive në dokumentimin e 
shkeljeve të tё drejtave të njeriut dhe dhunën policore e 
ushtarake. Siç kujton një aktiviste e KMDLNj-sё,

   “gratë aktiviste ishin 
të parat në vendet 
e ngjarjes për të 
dokumentuar dhunën, 
vrasjet dhe shkeljet 
e të drejtave të 
njeriut. Ishte më pak e 
rrezikshme për gratë 
të lëviznim nga një 
vend në tjetrin, sepse 
gratë nuk dyshoheshin 
për veprimtare të tё 
drejtave të njeriut nga 
regjimi i Millosheviqit. 
Kur vlerësonim se 
rreziku për kolegët 
burra ishte i madh, ne 
shkonim në vendin 
e ngjarjes për të 
dokumentuar shkeljet 
e të drejtave të 
njeriut, vrasjet, rrahjet, 
plaçkitjet etj.” (Aktiviste 
për të drejtat e njeriut, 
hulumtuese e krimeve 
të luftës në Kosovë, 
pjesëmarrëse në 
Punëtori rreth hartimit 
të Doracakut. )

Gratë në rezistencën e armatosur 

Në luftën e Kosovës 1998-1999 dhuna ushtarake dhe pol-
icore e regjimit të Millosheviqit drejtohej ndaj civilëve. Në 
këtë formë, pre e dhunës, në mënyrë arbitrare, bëheshin 
civilët shqiptarë. Në rrethana të tilla rezistenca e armatosur, 
e nxitur nga dhuna policore e ushtarake e regjimit tё millo-
sheviqit, zhvillohej në formë guerile.  Nё rrethana lufte u kri-
jua hapësira që gratë të merrnin pjesë në rezistencë duke 
mos iu nënshtruar kallëpeve të roleve tradicionale gjinore. 
Krahas pjesëmarrjes aktive në dimensione të tjera të luftës, 
pjesëmarrja e grave në rezistencën e armatosur nuk ishte 
e kufizuar vetëm në luftime në kuptimin e fjalëpërfjalshëm 
të fjalës. Krijimi i rrjeteve të sigurta për bartjen e refugjatëve 
nga zonat e luftës, bartja e të plagosurve  në ambulancat 
mjekësore të improvizuara, transportimi i materialeve bazë 
për civilët e sulmuar, madje edhe transportimi i armëve, 
dëshmojnë pjesëmarrjen e grave nё forma tё ndryshme 
në rezistencën e armatosur. 

Burimi: https://gazetainfokus.com

Është për t’u kujtuar fakti që shumë nga gratë që ishin ak-
tive gjatë viteve të 1990-ta, i krijuan rrjetet e nevojshme 
pёr të siguruar mbështetje dhe përkujdesje për shumë 
civilë të cilët dëboheshin ose lëndoheshin nga policia dhe 
ushtria serbe. Kjo formё e angazhimit, rezistencёn e tyre e 
shndërroi nga rezistencë defanzive nё rezistencё aktive. 
Shumë gra e ekspozuan vetën ndaj rrezikut pikërisht në 
saje të aktiviteve të tyre. Vazhdimësia e aktiviteteve për 
emancipimin dhe vetëdijesimin e grave për të drejtat e tyre 
gjatë viteve të 1990-ta pati një efekt të drejtpërdrejtë në 
krijimin e një atmosfere bashkëpunimi në momentet më 
kritike për shqiptarët në Kosovë dhe ngjalli një ndjesi sol-
idariteti ndërmjet grave, si dhe e forcoi rezistencën e tyre 
në forma të shumta.

   Pjesëmarrja e grave 
në rezistencë shpesh 
ndërthurej në raport 
me pozitën e tyre 
shoqërore dhe 
pozicionimin politik. 
Shumë gra u bënë 
pjesë e Ushtrisë 
Çlirimitare tё Kosovës 
(UÇK) dhe morën 
pjesë aktive në luftën 
për çlirim. Shembujt 
mё domethёnёs tё 
pjesёmarrjes sё grave 
nё rezistencёn e 
armatosur janё emrat 
si: Gjevё Lladrovci, 
Fitnete Ramosaj, 
Mimoza Shala, Hyrë 
Emini e shumё e 
shumё tё tjera. 

Rezultatet e të nxënit:
   Identifikon disa nga protestat e grave gjatë viteve  ‘90.
   Analizon efektin dhe qëllimin e aktivizimit të grave në aspektin vendor dhe ndërkombëtar. 
   Vlerëson kontributin e grave në rrethana konflikti gjatë viteve  ‘90. 

 Kohëzgjatja: 1 x 45 min.

AKTIVITETI 1

Udhëzime metodologjike pёr 
përdorimin e materialit 

Mёsimdhёnёsi/ja ndan nxënësit nё grupe. Kërkon nga grupet tё 
plotësojnë tabelën e mëposhtme, duke iu përmbajtur materialit për:

Zhvendosja e paradigmës së rezistencës

Aspekte politike Aspekte qytetare Përfshirja gjinore Solidariteti dhe 
entuziazmi

1.  Protestat e 2 marsit 1998
2.  Protestat me letra të bardha: 8 mars 1998
3.  Protestat “Bukë për Drenicën”: 16 mars 1998
4.  Gratë kroniste dhe dokumentuese të shkeljeve të lirive dhe drejtave të njeriut 
5.  Gratë në rezistencën e armatosur 

AKTIVITETI 2

AKTIVITETI 3

Mësimdhënësi/ja kërkon nga nxënësit ta lexojnë me kujdes 
tekstin bazë dhe të përgjigjen në pyetjet:

Diskutoni përfshirjen e grave në rezistencën e armatosur 
duke iu përgjigjur edhe pyetjeve të mëposhtme:

Grupi 1:
1. Çfarë kërkesash dhe simbolikash kishin protestat e organizuara nga gratë aktiviste?
2. Cili ishte efekti vendor dhe ndërkombëtarë i kërkesave të grave aktiviste nё këto protesta?
3. Si e vlerësoni guximin e këtyre grave aktiviste në rrethana lufte? Argumentoni!

Grupi 2:
1.  Cili ishte qëllimi i protestës së grave, më 2 mars, para komunitetit ndërkombëtar në Prishtinë 

dhe çfarë jehone pati ky organizim i grave aktiviste?
2. Çfarë mesazhi përçonin letrat e bardha në protestën e 8 marsit 1998?
3. Diskutoni përse protesta u quajt “Bukë për Drenicën”?

Grupi 3:
1. Përveç protestave, cilat ishin angazhimet tjera të grave aktiviste për të bërë thirrje për paqe?
2.  Sa i rëndësishëm ishte dokumentimi i shkeljeve të tё drejtave të njeriut, dhunës policore 

ushtarake dhe pse?
3. Çfarë deklaron aktivistja e KLMDNJ-sё për angazhimin e grave në dokumentim?

1.  Duke diskutuar vlerësoni tekstin në thonjëza “Krijimi i rrjeteve të sigurta për bartjen e refugjatëve 
nga zonat e luftës, bartja e të plagosurve në ambulantet mjekësore të improvizuara, transportimi i 
materialeve bazë për civilët e sulmuar, transportimi i armëve  dëshmojnё pjesëmarrjen e grave në 
rezistencë në forma tё ndryshme. Pjesëmarrja e grave në rezistencë shpesh ndërthurej  në raport 
me pozitën e tyre shoqërore dhe pozicionimin politik.”

2.  Gjatë mësimit të “rezistencës paqësore dhe tё armatosur në Kosovë, gjatë viteve të 90-ta”, cilat 
ngjarje ju lënë më shumë përshtypje, dhe pse? 5

Kapitulli

Burimi: Shoqata "Motrat Qiriazi"

Mësimi i historisë me 
perspektivë gjinore 

Gjinia dhe gratë vazhdojnë të jenë të padukshme 
në mësimin e historisë. Mungesa e grave modele 
në histori si dhe heshtja rreth gjinisë dhe perspek-
tivës gjinore në ndërtimin e rrëfimeve historike 
dhe historisë së institucionalizuar vërehet në 
tekstet mësimore, muze, memorialë dhe vende 
përkujtimi. Prandaj, perspektiva gjinore në më-
simin e historisë adreson padukshmërinë e grave 
në tekstet mësimore të historisë. Ç’është e vërteta, 
perspektiva gjinore synohet të shtrihet në të gjitha 
tekstet dhe materialet shkollore në Kosovë, sepse 
eliminimi i stereotipave gjinorë është i rëndë-
sishëm për arsim cilësor53. 

Gjinia është shoqërisht e konstruktuar dhe një-
kohësisht edhe kategori historike. Historianet 
gra për një kohë të gjatë kanë vënë në pah 
mungesën e perspektivës gjinore në lëndën 
e historisë dhe kanë “ofruar shembuj përgjatë 
shekujve dhe vendeve për të kontestuar po-
himet bashkëkohore se gratë, sipas konstruktit 
fizik dhe temperamentit psikologjik, janë më të 
dobëta, më pasive, më pak racionale dhe më 
shumë emocionale se burrat”54 , dhe se si të tilla 
nuk konsiderohen subjekte të historisë. 
Perspektiva gjinore në mësimin e historisë 
shqyrton dinamikat gjinore në prodhimin e his-
torisë, sjell në vëmendje gratë si qytetare me të 

drejta të plota, veprimtare dhe pjesëmarrëse në 
zhvillime politike, ekonomike dhe shoqërore. 
Prandaj, pyetja fillestare në mësimin e historisë 
nga perspektiva gjinore, është: Si prodhohet 
historia dhe cilat dinamika i bëjnë gjininë dhe 
gratë të padukshme në histori?  

Siç argumenton Michel-Rolph Trouillot, “historia 
është fryt i fuqisë dhe fuqia asnjëherë nuk është 
aq transparente sa analiza e saj të bëhet e panev-
ojshme.”55  Kjo premisë përkon po ashtu me per-
spektivën gjinore dhe mësimin e historisë, sepse 
perspektiva gjinore shpalos heshtjet në histori. Si-
pas Trouillot, “heshtja hyn në proces të prodhimit 
historik në katër momente kyçe: kur krijohen fak-
tet (gjetja e burimeve); kur mblidhen faktet (arkivi-
mi); kur nxjerren faktet (ndërtimi i narrativave) dhe 
kur rëndësia e tyre shihet në mënyrë retrospek-
tive (bërja e historisë në instancë të fundit).56  Per-
spektiva gjinore “mundëson të kuptojmë pse jo 
të gjitha heshtjet janë të barabarta dhe pse ato 
nuk mund të adresohen – apo përmirësohen – në 
të njëjtën mënyrë.”57  Prandaj, perspektiva gjinore 
në mësimin e historisë adreson heshtjen rreth 
pjesëmarrjes së grave në proceset shoqërore, 
politike dhe ekonomike dhe ndikimin e heshtjes 
në shoqëri dhe në mbamendjen kolektive.

Asnjë histori nuk është e kompletuar. Historia 
është e papërfunduar. Gjinia ofron perspektiva 
historike të panjohura më parë58  rreth rrjedhës 
së historisë. Mësimi i të kaluarës është i pjesshëm 
nëse nuk merren për bazë përvojat edhe të grave 
edhe burrave, si dhe idetë për maskulinitetin dhe 
femininitetin. Prandaj, perspektiva gjinore njeh 
gratë si subjekte historike. Megjithatë, perspek-
tiva gjinore e historisë nuk është sinonim për his-
tori të grave, edhe pse si pikënisje ka historinë e 
grave. Historia është e formësuar dhe e ndikuar 
nga gjinia. Referencat, metaforat dhe retorikat 
gjinore shkojnë përtej përshkrimeve të raporteve 
në mes të burrave dhe grave, jo vetëm si dallim, 
por edhe si shpalosje e raporteve të fuqisë.59 

Teoritë gjinore, si dhe lëvizja e grave, synojnë 
barazinë në mes të grave dhe burrave në poli-
tikë, ekonomi dhe shoqëri. Përvojat dhe zërat 
e grave duhet të shihen si një kontribut në his-
torinë e institucionalizuar, sepse ato plotësojnë 
mozaikun e të kaluarës. Për më shumë, siç po-
hojnë historianet gjinore, “historia nuk rindërton 
një të kaluar të pandërmjetësuar, por në mënyrë 
aktive prodhon vizione të së kaluarës” […] si dhe 
thekson dallimet në mes të grave brenda vetë 
konceptit të ‘grave.’”60  

Në këtë doracak, me qëllim të mësimit së his-
torisë së dy dekadave të fundit të shekullit XX në 
Kosovë, disa nga pyetjet si pikënisje rreth pers-
pektivës gjinore në histori së kësaj periudhe do 
të ishin si në vijim: 

   Cilat janë ngjarjet dhe aktorët që përfaqëso-
hen?

   Cilat janë narrativat ekzistuese? Kush janë 
bartësit kryesorë të atyre narrativave?

   Si reprezentohet gjinia? Si reprezentohen gratë?  
   Çfarë forma mori aktivizmi i grave? 
   Si reprezentohet aktivizmi i grave?
   Si mbahet mend aktivizimi i grave? 
   Si ndryshuan kuptimet e gjinisë gjatë këtyre dy 
dekadave të fund shekullit XX?

   Cilat ishin reprezentimet mbizotëruese të 
grave dhe burrave dhe cilat ishin imazhet sho-
qëruese?  

Ngritja e këtyre pyetjeve ka për qëllim ndërtimin 
e një historie me vetëdije gjinore, të një historie in-
stitucionale që sjell gjininë në qendër të analizave 
mbi ngjarjet historike, dhe po ashtu që ofron shp-
jegime se pse gjinia dhe gratë mbesin tregime 
të pathëna dhe të pashkruara në histori. Pers-
pektiva gjinore shqyrton narrativat e së kaluarës 
dhe ofron mundësi të vlefshme për plotësimin e 
historisë. Për më shumë, perspektiva gjinore sjell 
analiza tē arsyeve të përjashtimit të grave nga 
historia. Vëmendja gjinore dhe në/tek gratë jo 
vetëm që ofron informacion të ri, por edhe i bën 
të dukshme kufizimet e historisë së shkruar nga 
një këndvështrim i vetëm61,  duke hapur kështu 
rrugë drejt qasjes së perspektivës së shumëfishtë 
në mësimin e historisë.

Rezultatet e të nxënit:
   Kupton perspektivën gjinore në mësimin e historisë.
   Krahason qasjet  gjinore në  mësimin e historisë.
  Njeh pozitën e gruas në ndërtimin e historisë së Kosovës.

 Kohëzgjatja: 1 x 45 min.

AKTIVITETI 1

Udhëzime metodologjike për 
përdorimin e materialit

Mësimdhënsi/ja shkruan në mes të tabelës: “Rezistenca paqësore 
dhe e armatosur në Kosovë gjatë viteve  ‘90”

Mësimi i historisë me perspektivë gjinore 

Rezistenca paqësore dhe armatosur në Kosovë gjatë viteve ‘90

Roli i grave Roli i burrave

AKTIVITETI 2

AKTIVITETI 3

Mësimdhënësi/ja kërkon nga nxënësit ta lexojnë më kujdes tekstin 
bazë dhe të përgjigjen në pyetjet:

Nxënësit prezantojnë pikëpamjet e tyre për mësimin e historisë me 
perspektivë gjinore.

Grupi 1:
1. Si përfaqësohet perspektiva gjinore dhe si përfaqësohet aktivizmi i grave në histori? 
2. Cilat janë narrativat ekzistuese? Cilët janë bartësit kryesorë të këtyre narrativave? 
3. Cilat janë historitë dhe personalitetet kryesore në mësimet e historisë?

Grupi 2:
1.  Çfarë forma mori aktivizimi i grave gjatë “Rezistencës paqësore dhe të armatosur në Kosovë 

gjatë viteve  ‘90”?
2.  Si mbahet në mend angazhimi dhe kontributi i gruas në vitet ‘90?
3.  Si ndryshuan kuptimet e gjinisë gjatë dy dekadave të fundit të shekullit XX?

Grupi 3:
1. Si e kuptoni përfaqësimin gjinor gjatë mësimit të historisë?
2.  Si ndikoi në shoqëri angazhimi  dhe kontributi i gruas gjatë “Rezistencës paqësore dhe të 

armatosur në Kosovë gjatë viteve ‘90”?
3.  Çfarë ndikimi pati lufta e fundit në Kosovë për përfaqësimin gjinor në institucionet 

vendimmarrëse?

Shtojca #1 Fjalorthi 

Gjinia
Nënkupton role shoqërisht të ndërtuara të cilat u atribuohen grave dhe burrave. Gjinia është 
identitet i fituar dhe që mësohet, që pëson ndryshime me kalimin e kohës, qё ndryshon brenda 
dhe përgjatë kulturave.

Seksi
Nënkupton karakteristikat biologjike qё përcaktojnë femrat dhe meshkujt.

Rolet Gjinore 
Rolet gjinore i atribuohen grave dhe burrave dhe ndryshojnë në bazë të statusit shoqëror dhe 
ekonomik, politik dhe kontekstit kulturor. Rolet gjinore ndikohen nga mosha, klasa dhe etnia. 
Rolet gjinore janë shoqërisht të mësuara, të negociuara dhe të kontestuara. Rolet gjinore janë 
kontekstuale dhe të ndryshueshme. 

Konflikti 
Ka të bëjë me politikën, fuqinë, kontestimin në mes të aktorëve, paqe-bërjen, dhe rindërtimin e 
institucioneve. 

Dhuna në bazë gjinore
Nënkupton të gjitha aktet e dhunës që rezultojnë apo kanë të ngjarë të rezultojnë në dëmtim 
apo vuajtje fizike, seksuale, psikologjike, sociale apo ekonomike në baza gjinore, duke përfshirë 
kërcënime për akte të tilla, shtrëngim, apo heqje arbitrare të lirisë, kur kjo ndodh në sferën pub-
like apo private.

Stereotipet gjinore
Janë pikëpamjet apo paragjykimet e përgjithësuara lidhur me tiparet apo karakteristikat qё i takojnë 
apo qё do të duhej t’i takonin, rolet që kryhen apo qё do të kryheshin nga gratë dhe burrat.

Femininiteti
I referohet sjelljeve, roleve dhe marrëdhënieve të grave në shoqëri, si dhe kuptimeve që i 
atribuohen.

Maskuliniteti 
I referohet sjelljeve, roleve dhe marrëdhënieve të burrave në shoqëri, si dhe kuptimeve që i 
atribuohen.

Paradigmë 
Nënkupton një perspektivë, grup të ideve, formë, model, standard.

Transnacionale 
Që i tejpërshkon kufijtë kombëtarё.

Gjenocidare
Doras ose fajtor për gjenocid.

Segregacioni/segregimi 
Ndarje e sforcuar në bazë të grupimit racor ose etnik.

Narrativa
rrjedh nga gjuha latine narrare, të rrëfesh një ngjarje. Narrativa nënkupton praktikën e reprez-
entimit të ngjarjeve përkrah një sistemi të caktuar vleror.  Narrativa është tregim, rrëfim rreth 
ngjarjeve shoqërore.  

